
1. EGITURA JURIDIKO ETA SOZIALAREN ARTEKO ERLAZIOA

A) Nazioarteko Komunitatearen egitura eta ezaugarri orokorrak


Nazioarteko Zuzenbide Publikoa Nazioarteko Komunitatearen ordenamendu juridikoa bezala definitzean, bi datu hartu behar dira kontutan: ikuspegi juridiko formal batetik, ordenamendu juridiko autonomoa dela, berez independentea, bere arauak egiteko bide propioak dituelarik; ikuspegi historiko-soziologikotik, oso subjektu konkretua duela, hau da, egungo nazioarteko komunitatea.


Egungo egoerak hiru ezaugarri ditu: subjektu konplexua duela (mundu osoa: nazioak, herriak, gizabanakoak,...), konplexutasun horren ondorioz berezitasun batzuk dituela, eta eboluzio baten ondorioa dela.


Erdi Aroan, “res publica christiana” zenaren garaian (Karolingiar Inperioan), ez zen Estatu hitza edo kontzeptua existitzen. Bi botere nagusi zeuden, Inperioa eta Eliza, eta bestalde boterearen heterogeneitate edo atomizazioa ematen zen. Geroago, Estatuen sorrerarekin, Inperioa eta Elizaren boterea hauen eskuetara pasatuko da deszentralizazio prozesu batetan, Estatuen subiranotasuna dela-eta. Nazioarteko harremanetan Estatua izango da subjektu nagusia, subiranotasunaren egikaritza era esklusiboan izango duelarik. Boterearen deszentralizazioa emango da, Estatuaren barnean botere politikoaren kontzentrazioa ematen den bitartean, eta ondorioz gizabanakoa Estatuarekiko lotuta geratuko da (gizabanakoa ez da nazioarteko subjektua izango, Estatu baten kide baizik).

B) Nazioarteko Komunitatearen kideak eta nazioarteko harremanetako parte hartzaileak


Aro Garaikidean Estatuak izango dira Nazioarteko Zuzenbide Publikoa eratuko dutenak, honek bi funtzio izango dituelarik: Estatuaren eskubide eta betebeharrak bermatzea, eta Estatuaren eskuduntza zein botereak mugatzea.


Estatuak burujabeak direnez eta subiranotasuna esklusiboki egikaritzen dutenez, euren arteko harremanak adostasunean oinarrituko dira. XIX. mendearen 2. erditik aurrera, Estatuen kooperazioak aurrera egingo du, nahiz eta indarraren erabilera posiblea izan.


Egungo Nazioarteko Komunitateari dagokionez, trantsizio prozesu batean aurkitzen da, I. Mundu Gerran hasitakoa. Honengan hainbat faktorek eragiten dute:

* Gerra ondoren, Estatuen arteko lankidetza baketsua ematen da.

* Menerapen kolonialeko kasu gehienen desagertzea ematen da (lehen Europak mundu osoa elkar banatzen zuen).

* Solidaritatearen ideia plazaratzen da, Nazioarteko Komunitate osoaren interesak babestu beharra.

* Ekonomiaren mundializazioa edo globalizazioa


Ondorioz, Estatu subiranoak mantentzen badira ere, euren funtzio tradizionalak ahultze prozesuan daude (aurretik deszentralizazioaren bidez gertatu zenaren kontrakoa). Estatu subiranoa krisian dago, arrazoi ezberdinengatik: ekonomiaren globalizazioa, segurtasun falta (herri bat ezin da segurutzat jo nahiz eta armamentu militar izugarria izan -remember Twin Towers-), ingurugiroaren arazoa (kutsaduraren ondorioak ez dira Estatuan geratzen, mundu osora hedatzen dira, eta beraz arazoari eman beharreko erantzuna amankomuna izan behar da eraginkorra izateko)...


Kideen artean izugarrizko ezberdintasuna ematen da: kulturala, ekonomikoa... Baina nahiz eta ezberdintasuna eman, kooperazio eta solidaritatea ematen da (ekonomian, garapenean, pertsonen eskubide eta askatasunen babesean,...), pertsonen eskubideak jokoan daude-eta.

C) Nazioarteko Komunitatearen egitura juridikoak

Nazioarteko ordenamenduak eta bertan dauden printzipio eta arauek batasun bat osatzen dute (formalki behintzat), sistema juridiko honetan arauak emateko bide berdinak jarraitzen direlako. Garapen historikoari begira eta gaur egun ematen diren arauak ikusita, hiru nukleo ezberdin bereizten dira, hiru egitura juridiko osatuz:


- Estatuen eskuduntzak hauen arteko harremanetan, jatorrizko gune bezala. Honen egitura horizontala izango da, ez da hierarkiazko harremanik emango. Egitura honen egiteko nagusia izango da Estatuen eskuduntza esklusiboak egikaritzea, gatazken konponketa ematen duen adostasuna ziurtatzea, eta azkenik Estatuaren egintzak bermatzea. Gizabanakoaren egitekoa txikia izango da, Estatuaren barneko elementu soila kontsideratuko da-eta.


- Kooperazio baketsuaren printzipioa (Estatuen interes partikularrak betetzearren). Bereziki nazioarteko konferentzien bidez bideratuko da kooperazio hau, gaur egun instituzionala dena (Nazio Batuen Erakundea,...). Estatu subiranoak zenbait eskuduntza utziko dizkio nazioarteko erakundeari, eta izaera bertikaleko egitura emango da oraingoan, nazioarteko erakundeen erabakiak Estatuen gain ezarriko direlarik.


Aurreko egituran Estatuak ziren subjektuak, eta ez zegoen eskuduntza mugarik. Oraingoan, berriz, erakundeek mugak jarriko dizkiete Estatuei; beraz, Estatuak nazioarteko erakundeari lagatzen dizkion eskuduntzak mugatuak izango dira, bestela bere buruarentzako mugak sortuko lituzkeelako.


- Gizabanakoen interesak eta eskubideak babestea, nazioarteko komunitate osoarentzat garrantzitsua dena. Izaera unibertsala duten erakundeak izango dira, nazioarteko komunitate osoarentzat garrantzitsuak diren interesak babestuko dituztenak. Helburu komun bat betetzea helburu dutelarik, erakundeei eskuduntza batzuk emango zaizkio, eta Estatuentzako obligazioak inposatu ahal izango dute. Zenbait baloretan oinarritzen da:

* Bakea. Estatuek ezingo dute indar armatua erabili; hau betetzen ez badute, nazioarteko krimena suposatuko du.

* Gizabanakoari zuzendutako lankidetza izango da. Gizakiaren oinarrizko eskubide eta askatasunak babestera derrigortuak daude.

* Menerapen kolonialean dauden herriei dagokienez, autodeterminazio eskubide egikaritzeko aukera ematen zaie.

* Gizataldea bere osotasunean hartuta, ingurugiro osasuntsu baterako eskubide ere babestuko da.


Ematen diren obligazioak bereziak izango dira, Estatu guztiei dagozkienak; solidaritateaz gain, dagokion Estatuak ez badu bere obligazioa betetzen, edozein izango da erantzukizun hori eskatzeko gai, interes komuna dela-eta. Bestalde, araua urratzekotan, erantzukizun berezia sortuko da: nazioarteko krimena.


Hiru sistema edo egitura hauen artean harremanak emango dira. Hirutan Estatua da parte nagusia, berak sortzen baitu Zuzenbidea, baita horren exekuzioa ere. Baina bere egoera ezberdina da hiru kasuetan: 1.an, Estatua da nagusi, eta kanpoan uzten duena ez zaio aplikatuko; 2.ean, Estatuak kooperazio marko batean parte hartzen du, eta beste Estatu batzuekin ados jarri beharko da (nazioarteko erakundeak); 3.ean, Estatuaren portaera erabat aldatzen da, gizabanakoa ez dagoelako ikusia Estatu baten partaide hutsa bezala, eta ondorioz Estatuak bere botereak mugatuak izango ditu, gizakien oinarrizko eskubide eta askatasunak babestearren. Arauen sortze-prozesuan, 1. egituran ohiturazko arauak motelak izango dira, eta era deszentralizatuan sortuko dira, geroago 2. ereduan antolatu ahal izango direlarik.

D) Nazioarteko Zuzenbidearen subjektuak. Subjektuaren kontzeptua eta nazioarteko subjektibitatearen erak

Estatuen barnean subjektu aniztasuna ematen da, denak botere zentral baten pean daudelarik, hau da, Estatu subiranoaren pean. Nazioarteko eremuan ere aniztasun bat ematen da: Estatua, nazioarteko erakundea, herria, gizabanakoa,... Baina aniztasun hau emateak ez du esan nahi berdintasun maila batean daudenik; aitzitik, subjektibitate maila ezberdinak egotea Nazioarteko Zuzenbide Publikoaren berezko ezaugarria da. Pertsona guztiek ez dute maila bera izango, eta hura zehazteko ezaugarri bikoitza hartuko da kontutan: nazioarteko eskubide eta obligazioen titulare izateko gaitasuna, eta nazioarteko erreklamazioaren bidetik bere eskubidea balioarazteko gaitasuna.


Nazioartean Estatua izango da bi hauek dituen bakarra. Nazioarteko erakundeek, berriz, ahalmen hauek izango dituzte beren eskuduntzen arabera (beraz, subjektibitatea izango dute, subjektuak izango dira, nahiz eta mugatua izan).


Herriei dagokienez, menerapen kolonialean daudenei autodeterminazio eskubidea arrezagutuko zaie (ondorioak: askapen kolonialaren gerra sortzen bada gerra ofizialarekin parekatuko da, metropoliak ezingo ditu horren aurkako neurri militarrik hartu,...). Estatu baten parte direnek, berriz, ez dute autodeterminazio eskubiderik izango Nazioarteko Zuzenbide Publikoaren mailan (baina beste iturri juridikoetatik eskubide hau jaso dezakete; adibidez, URSS/SESB eta Txekoslobakiako konstituzioetan autodeterminazio eskubidea arrezagutzen da); hala ere, zenbait eskubide arrezagutuko zaizkie, beren hizkuntza erabiltzekoa, genozidioa ez jasatekoa,... Kolonia Estatu baten barneko herriarekin bereizteko, hainbat irizpide erabiltzen dira nazioartean, adibidez, kolonia eta metropolia ozeanoak separatu behar dituela, koloniak estatutu diskriminatorioa izatea...


Gizabanakoari dagokionez, hau tradizionalki subjektibitatetik kanpo geratu da nazioarteko harremanetan, baina azken hamarkadatako Nazioarteko Zuzenbide Publikoaren humanizazio prozesua dela-eta, mugatua bada ere, subjektibitate maila bat eman zaio.


Laburbilduz, Estatuak dira subjektibitate osoa dutenak; nazioarteko ordenamenduak bestelako subjektuak arrezagutzen baditu ere, hauen subjektibitatea mugatua izango da beti.

2. NAZIOARTEKO ORDENAMENDUAREN EZAUGARRIAK

A) Nazioarteko arauen eratzearen goranzko eta aplikazioaren beheranzko prozesua

Ordenamendu juridiko orotan printzipioak zein eskubide objektiboak daude. Nazioartean ere bi hauek aurkitzen ditugu, baina printzipioek ezaugarri bereziak izango dituzte. Adibidez, deszentralizazio printzipioa: ez da gorengo organorik egongo, eta ondorioz Estatuak izango dira arauen sortzaileak eta helburuak aldi berean, eta Estatu bakoitzaren adostasun edo konsensu orokorra oinarrizkoa izango da; baina nazioarteko erakundeetan egitura horizontal hau ez da erabat betetzen, eta arauen aplikazio bertikala ematen da, nahiz eta Estatuak beraiek izan arau-emaileak.


Beharrezko adostasun eta konsensua lortzeko, aldebakarreko adierazpenen bidez egin daiteke (gai konkretuaren inguruan, posiblea da Estatu batek obligazio batzuk bere gain hartzea, beste Estatuen beharrik gabe; adibidez, Frantziak aldebakarki froga nuklearrak amaitzeko konpromezua hartu zuen), edota Estatuen arteko akordioen bidez. Bestalde, nazioarteko erakundeetan parte hartzeko adostasuna eman dezakete, eta behin hura emanda, erakundeak emandako arauak (arau eratorriak, jatorrizko atxekitze baten ondorio direnak) bete beharko ditu.

B) Arauak ez aplikatzekotan Nazioarteko Ordenamenduaren mekanismo erreparatzaileak

- Nazioarteko santzioak


Estatuetan boterearen zentralizazioak bere organoei arauak betearazteko ahalmenaren gaineko monopolioa ematen dio, eta araua ez betetzean zigorra inposatu ahal izango du Estatuak. Baina nazioarteko eremuan, subjektuak Estatu subiranoak dira, guztiak egoera edo maila berean daudelarik, guztiak botere politikoaren titulare. Berdintasun egoera horretan arauak aplikatu arazteko bideak ezberdinak izan daitezke:

* Estatuen artek harremanetan (erakundeetatik kanpo) ematen den botere politikoaren deszentralizazioak Zuzenbidea autotutelara eraman du: Estatu baten egintza ez zilegi baten aurrean, ez-betetzea jasan duen Estatuak erantzuna emango du. Iraganean, kasu hauetan gatazkak konpontzeko azken bidea gerra zen, ez zen erantzun instituzionalizaturik existitzen. Gaur egun, berriz, Estatuen arteko indar armatuaren erabilera eta mehatxua debekatuak daude (Nazio Batuen Karta 2.4 art.); har daitezkeen neurri bakarrak ekonomikoak dira. Hauek indibidualak izan daitezke (Helms Burton, EEBBk Kubaren aurkakoa), edo kolektiboa (Yugoslabiaren kontra Europak egiten duena). Nahiko sistema primitiboa da, neurri hauek duten eragina ikusita, neurriak nork ezartzen dituen arabera izango dutelako eraginkortasuna. Hala ere, bide juridikoa da.

* Nazioarteko erakundeen arloan, bertan ematen den Estatuen kooperazioak autotutelatik benetako santzioetara pasatzea ahalbidetzen du, organizazio instituzionala dela-eta (Nazio Batuen Karta, 41-42 art).

- Gatazken konponketa judiziala

Estatuaren barruan bi aldeen arteko akordiorik ez badago, bietako edozeinek epailearengana jotzeko aukera du bere eskubide eta interesak babestearren. Alde batek ez du bestearen baimenik behar epailearengana jotzeko, eta behin epailearen aurrean, honek erantzuna emango du, Zuzenbidean oinarrituta. Epaia indarrez exekutatu daiteke, hau da, epaileak bere erabakia inposatu dezake.


Nazioarteko ordenamenduan erabat ezberdina da. Edozein gatazkan indarraren erabilera ekidin behar da (NBK 2.3.), eta aldeek bide baketsua erabili behar dute gatazka konpontzeko, baketsua izanik edozein bide aukeratu dezaketelarik (akordioa...). Hala ere, honen bidez konponbiderik lortzen ez bada, aldeek ezingo dute besterik gabe epailearengana joan, gai honetan auzitegiaren jurisdikzioa edo eskumena aldeen borondatearen menpe egongo da.


Nazioarteko auzitegiek beren jurisdikzioa mugatua dute, demandatuaren adostasunak mugatzen duelarik (arbitraiaren kasuan gauza bera gertatuko da). Normalean Estatuek adostasuna modu orokorrean ematen dute Nazio Batuen Karta sinatzean, arazo jakin bakoitzaren aurrean adostasuna eman beharrean.


Gatazka auzitegiaren aurrean aurkeztea adosten bada, epaia printzipioz aldeentzat bete beharrekoa izango da. Normalean borondatez betetzen da, baina betetzen ez denerako epaileek (Nazioarteko Justizia Auzitegiak) ez dute beren erabakia indarrez inposatzeko ahalmena. Orduan arazo handiagoa sortzen da epaia ez betetzean hasierako gatazka baino. Honen aurrean egin daitekeen gauza bakarra izango da kasua Segurtasun Kontseiluaren aurrera eramatea (soilik auzitegi honetan epaia eman bada), baina kontseiluak aholkuak bakarrik eman ditzake (NBK 94 art.).

4. NAZIOARTEKO ZUZENBIDEAREN KONTZEPTUA ETA EGINBEHARRAK

Nazioarteko Zuzenbidea trantsizio prozesu batean aurkitzen den Nazioarteko Komunitatearen ordenamendu juridikoa da, Estatuetako ordenamenduetatik bereizi behar dena (independentea), eta nahiz eta formalki bakarra izan, egitura juridiko ezberdinek osatzen dute. Nazioarteko Zuzenbideak ez ditu giza-harreman guztiak arautzen; nagusiki hiru talde arautzen ditu:

* Estatu subiranoen arteko harremanak

* Estatuen beraien arteko kooperazio harremanak, baita nazioarteko erakunde ezberdinen artekoa

* Nazioarteko Komunitatearen (bere osotasunean) hainbat interesen babesa


Laburbilduz, Nazioarteko Ordenamendua Estatuen arteko koexistentzia, kooperazioa eta Nazioarteko Komunitatearen zenbait interes babesten dituen ordenamendu juridikoa da.

